
Wolkebilder

Omm letzde Freidaachmoie habb isch moin ahle Kummbeer Schorsch uff de Gass ge-
troffe. Mir hawwe e bissi geschwatzt iwwer Sell unn Jenes unn hawwe festgestellt, dass
merr jetz die langsde Daache im Johr hawwe unn dass se su gons longsom widder
kerrzer werrn.

Isch saach: Unn noochdem merr die Hitz gut iwwerstonne hawwe kenne merr widder de
Pullover erausholle unn uns owends beim Fernseh die Wolldegge um die Fiel3 wiggele.
De Schorsch seet donn: Awwer ebbes onnersders, Honnes. Gestern su geesche Vier
bin isch noch e bissi unne omm Moo spazierngonge, habb misch donn uffe Bonk ge-
setzt unn habb de Ende uffem Wasser zugeguggd. Awwer isch habb noch nitt long ge-
sotze, doo iss enn Monn su in unserm Alder mettem kloone Bub onn de Hond kumme,
hott gefroochd, ob uff de Bonk noch Platz war unn hott sisch newer misch gesetzt. Der
Bub, soin Enkel, wie isch oogenumme habb unn ooner ebbes um die finf Johr alt, wollt
de erst nitt sitze bleiwe unn iss alls um die Bonk erumgehibbd, dess hott misch unn den
Monn schunn e bissi nerwees gemacht.

Also seet der Monn: Sascha, komm* her, mir wollen Wolken gucken.

Oh ja, hott der Bub gesaad unn hott sich newer soim Opa uff die Bonk gesetzt.
Werklisch hotts zu der Zeit e bissi blaue Himmel mett gons vill weille Wolke gewwe, die
longsom iwwer de Moo gedriwwe sinn.

Dort oben die Wolke, seet der Monn unn zeischt hoch, was siehst du da, Sascha?

Der Bub hott enn Aachebligg hochgeguggd. Opa, das ist ein Teufel.

Ein Teufel?, hott der Monn gefroochd, ich seh keinen Teufel.

Doo rieft der Bub: Schau doch, Opa, ganz deutlich, dieses bése Gesicht — und auf dem
Kopf hat er zwei kleine Horner, und einen Bart hat der Teufel auch.

Isch habb hochgeguggd, awwer enn Deiwel habb isch nitt geseh, nor e weil3 Wolk, die
nooch alle Seide zerfledderd war.

Und dort druben, hott der Bub gerufe, sieh mal, Opa, ein kleiner Vogel und eine grolde
Burg, und auf der Burg sitzt ein Dino, ein Dino mit einer grol3en Schnauze, der schnappt
nach dem Vogel, kriegt ihn aber nicht, weil der Vogel schnell wegfliegt.

Unn widder seh isch nix als zwaa Wolke, e kloo unn e grof3. Also gugg isch den Monn
newer merr 0o, der guggd misch oo, unn mir alle zwaa hawwe die Achsele gezuckt unn
dess sollt haalRe: Was der Bub sehe dut, dess sehn mir nitt.

Der Bub hott soin Opa gestumbd unn gefroochd: Siehst du nicht die Burg und den Dino
und den Vogel?, unn wie de Opa soin Kobb geschiddeld hott, moont der Bub: Ach, das
ist langweilig, wenn du nicht siehst, was ich sehe, unn iss vunn de Bonk erunner unn iss
de Uferweesch hin unn her gerennd.

Der Monn seet: Als Kind habe ich sie auch gesehen, die Bilder in den Wolken, aber jetzt
sehe ich sie nicht mehr. Und Sie, sehen Sie, was der Junge gesehen hat?

Naa, saach isch, isch habb aach nor weille Wolke geseh. Woher kimmden dess, dass
die Kinner onnersders gugge wie mir? Dess lieht doch nitt nor onn unserne alde Aache?
Doo hott der Monn gesaad: Die Jahre, all die Jahre haben uns die Fantasie genommen.
Unn donn isser uffgestonne, hott Sascha! gerufe, unn iss mett dem Bub fortgonge.
Weider seet de Schorsch: Du Honnes, wenn widder mol su enn Daach iss, heb de Kobb
unn gugg, unn donn dusde merr verzahle, ob du Wolkebilder, su enn Deiwel odder e
Bursch mettem Dino odder aach nix onners wie Wolke gesehe host.

